
				Gwirwyd y dudalen hon


Danghosai' liw, nid gwiw gwad,

Loes erwin uwchlaw siarad;

O'r diwedd, 'nol hir dewi,

Ochenaid, a llygaid lli,

A'i ddagrau, fel rhaffau'n rhydd,

O'i lygaid yn wlawogydd,—

Tan grynnu'i fant yn graen, fo

Gwynai alaeth gan wylo,


"Enwogiawn, mi wn agos

Rhaid i 'null ar hyd y nos

Ddangos fod saeth gaeth, a gwg,

Drwy'r galon draw o'r golwg;

Y ngrudd gref, lle gwingodd graid,

Llychwinodd aml ochenaid;

Grym y groes, a dagrau'm gwraig,

Dyrr wên y diarynaig.

Mynegaf i'm henwogion

Hanes fy mriw—naws fy mron,

A'r achos o'm hir ochi,—

Yr oedd mab iraidd i mi;

Delw i'r holl ardaloedd,—

Eu tegwch a'u harddwch oedd;

'R oedd ei rwydd daclusrwydd clau,

A'i lun nerthol yn wyrthiau;

A gwên hoff lawen a fflwch,

Ireiddiwch ar ei ruddiau.


"Dau lygad ei dad ydoedd,

Un enaid â'i enaid oedd;

Rhyw adyn ei rwydo wnaeth

A'i swynion, i gamsyniaeth,—

Un tonnawg anghytunol

Droes allan, a phagan ffol;

Ac oerodd ei holl gariad

At wir Duw,—at eiriau'i dad;

